
Viðv. uppskot til broyting í ALS-lóggávuni​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​​

Víst verður til mál nr. 15: Uppskot til løgtingslóg um broyting í løgtingslóg um arbeiðsloysistrygging og arbeiðsávísing.

Útgjaldsprosentið hevur í fleiri umførum verið umrøtt í stýrinum fyri ALS, sum eitt av elementinum í møguligum broytingum av skipanini. Føroya Arbeiðsgevarafelag er av tí áskoðan, at skipanin eigur at rógva aftur á beint, sum tikið verður til, áðrenn aðrar broytingar verða framdar. Tað merkir, at inngjaldsloftið verður sett innaftur, og dagatalið, sum ein arbeiðsleysur kann vera í skipanini, verður stytt. 

Inngjaldsloftið

Ein av hornasteinunum í arbeiðsloysisskipanini var inngjaldsloftið, sum varð avtikið í 1993 – í ringastu krepputíðum. Frá byrjan av varð stórur dentur lagdur á tryggingarmeginregluna. Tryggingarmeginreglan merkti, at ein ávísur lykil var ímillum inngjald og møguligt útgjald, sum innibar, at hóast ikki øll fingu høvi at tryggja sína vanligu inntøku – t.d. kundu miðal- og háinntøkur bara tryggja avmarkaðan part av inntøkuni – so sást henda meginregla aftur í prísinum fyri tryggingina, í inngjaldinum. Í tølum merkti tað, at við tað at ikki fekst meira útgoldið enn í mesta lagi 70% av arbeiðaraløn, so var eisini eitt loft í inngjaldinum uppá kr. 3.700 um árið. Í hesum gjaldið var eisini ein 15% solidaritetur soleiðis, at inngjaldarin rindaði 15% meira inn í skipanina, enn viðkomandi kundi fáa útaftur. Onki inngjaldsloft var fyri virkir, og rindaðu tey tí væl meira inn í skipanina enn lønmóttakarar.

Føroya Arbeiðsgevarafelag er av tí áskoðan, at hámarkið fyri inngjaldið eigur at setast í verk aftur soleiðis at samband er millum inngjald og útgjald hjá tí einstaka tryggingartakaranum – tvs. at tryggingarmeginreglan verður sett innaftur í skipanina.

Tíðarskeiðið, ein arbeiðsleysur kann vera í skipanina

Upprunaliga var dagatalið, eina arbeiðsleysur kundi vera í skipanini, 454 arbeiðsdagar (1 ár og 8-9 mánaðir) í einum trý ára skeiði. Vegna sera ringar krepputíðir longdi tað almenna dagatalið fleiri ferðir soleiðis, at tað í dag er 3  ár og umleið 2 mánaðir, og hetta er alt ov long tíð. Fólk gerast passiv og hava sera trupult við at koma út aftur á arbeiðsmarknaðin. Føroya Arbeiðsgevarafelag heldur, at vit eiga at venda aftur til upprunaliga dagatalið, sum var 454 dagar.

Vert er eisini at vísa á, at í upprunaliga álitinum sum partartin á arbeiðsmarknaðinum løgdu fram í  1991 varð mælt til 227 dagar (umleið 1 ár).

Niðurstøða

Samanumtikið metir Føroya Arbeiðsgevarafelag, at áðrenn útgjaldið verður hækkað, eigur inngjaldsloftið at setast innaftur í skipanina og tíðarskeiðið, ein arbeiðsleysur kann vera í skipanini,  at verða stytt. Eisini meta vit tað verða eitt skeivt signal at seta arbeiðsloysisstuðulin upp nú, tá stórir partar av vinnuni mangla arbeiðsmegi. Ein avleiðing av, at útgjaldið verður hækkað úr 70% upp í 80% verður óivað, at inngjaldið til ALS, sum 1. januar verður 0,5%, hækkar aftur.

Víst verður eisini til upprunaliga álitið um arbeiðsloysistrygging, har hesar meginreglur vóru staðfestar av nevndini, sum gjørdi álitið:

”Nevndin metir tað verða umráðandi, at vit í Føroyum ikki gera somu mistøk, sum eru gjørd aðrastaðni, og fer tí at skjóta upp eina skipan:

· ið veitir teimum borgarum, ið gerast arbeiðsleysir, best møguligu trygging uttan tó samstundis at virka sum ein minstulønarskipan.

· ið er løtt hjá borgarunum at skilja og løtt at umsita.

· ið verður bygd upp soleiðis, at tað altíð skal loysa seg at arbeiða, um nakað arbeiði er at fáa, heldur enn at ganga arbeiðsleysur.

· skipanin skal vera í samsvar við altjóða krøv til arbeiðsloysistryggingar”.

Stýrið fyri ALS hevur heitt á Vinnumálasráðið um at seta ein arbeiðsbólk at endurskoða arbeiðsloysisskipanina, nú hon hevur 10 ár á baki. Vinnumálaráðið fyrireikar í løtuni setanina av bólkinum og mælt verður vinnunevndini/løgtinginum til, at bólkurin fær høvið til at endurskoða arbeiðsloysisskipanina í síni heild og uttan at lóggivið verður um einstøk evnir.

